
కాంతము మాన్మథస్ఫురణకాంతము దిక్కటకావగాహిరు

గ్భ్రాంతము షట్పదస్ఫురదుపాంతము చెన్నగు నున్నతోఉన్నతిన్.

	సీ.	
కోయిల లిగురాకుఁగొనలాని మునమూని కావించె బహుకుహూకారఫణితిఁ

బుష్పంధయములు సంఫుల్లమల్లీలతాప్రసవగుచ్ఛంబుల బ్రమరివాఱె

రాయంచచంచద్విరాజితోద్యానమధ్యస్థలి దీర్ఘికఁ దనువు దడిపెఁ

జిలుకలు పండ్లు భుజించె నేఁడాదియు సవసిన కఱువుదైన్యము దొలంగ

మురిసె సహకారమాధవీతరళకుసుమ, పరిమళోదారసౌభాగ్యభాగ్యనిధులు

మలయగిరిజాయమానము ల్మారుతములు, విరహిణీస్మరపావకవీజనములు.

	క.	
పొదలెఁ బ్రసూనపరాగము, లుదయార్కసమానరుచుల నుద్యానముల

న్మదనహరమూర్తితతులం, బొదివిన మన్మథవిభూతిపుంజము వోలెన్.

	గీ.	
మానినీమానవిత్తసమాజ మెల్ల, మరుఁడు గిలుబాడి గ్రొచ్చు నిర్భరకఠోర

నఖరరాజియు బోలెఁ గానలఁ జెలంగెఁ, గింశుకంబులు విస్ఫురదంశుకములు.

	గీ.	
మారనీరాజనాసంప్రసారచంద్ర, ఖండములు కారులచ్చి యఖండమహిమ

బొలుపుగావించుపొక్కిళ్లు వెలసె నుల్ల, సించుసురపొన్న లుద్యానసీమయందు.

	గీ.	
అంత హేమంత మరుదెంచె సమరవైరి, మేను యౌనతకుచయుగీమేళనమున

సంఘటింపంగఁ జాలిన శైత్యగరిమ, కతన ముల్లోకములును గొంకరలు వోవ.

	గీ.	
సకలకుసుమరహితజని యయ్యు హేమంత, వేళ యొప్పె విటుల విటజనంబు

నొక్కమేను గాఁగ నొద్దిక సేయుచు, మదనుదోఃప్రతాపమహిమ దనర.

	క.	
కునుమపరాగము దిఙ్ముఖ, విసరంబులఁ గలయఁ బర్వె [1]వేధించి హిమో

ల్లసనంబు మొదలు ద్రెంచిన, విసువుచు దేశాంతరంబు వెడలెడు కరణిన్.

	గీ.	
కలయనిండినమంచుమీఁగడలు వోయి, వెలసె బ్రహ్మాండభాండంబు చలియచిక్కి

కప్పురము గ్రుమ్మరించినకరవటంబు, పరిమళముమాత్ర చిక్కినపరిఢవమున.

	ఉ.	
మోమును మోము మోవియును మోవియుఁ జెక్కును జెక్కు నల్లిబి

ల్లై మర యింతలేని విమలాంగములుం గరపాదమేళన

స్థేమము గల్గి రాగములఁ జేసిన విభ్రమమూర్తులో యనం

గాముకులుం గళావతులు గ్రమ్మి రమింతురు సీతుగందువన్.

	సీ.	
యువయుగ్మసంగమవ్యవహారవిఘ్నంబు చండాంశుకరవహ్నిసామిధేని

సర్వసర్వంసహాచక్రసారగ్రాహి దీర్ఘయామస్ఫూర్తి నిర్ఘృణంబు



	 



	↑ వేధించుటుమొల్ల

		 ఈ పేజీలో చివరి మార్పు 20 ఫిబ్రవరి 2021న 00:27కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

